
DIKJARAZZJONI TA’ RAĠUNIJIET

L-objettivi tar-rapport L-Unjoni ma qaditx lura milli żżid il-komunikazzjonijiet, il-verifiki, 
l-evalwazzjoni tal-istrumenti tagħha stess biex tara progress fl-oqsma tad-drittijiet tal-bniedem 
u tal-promozzjoni tad-demokrazija1. L-objettiv ta’ dan ir-rapport mhuwiex li jirdoppja dawn 
il-komunikazzjonijiet u li jkompli jżid ir-retorika fir-rigward tad-demokrazija u tad-drittijiet 
tal-bniedem. L-objettiv tiegħu huwa wieħed konkret: dan ir-rapport jixtieq jevita l-iżbalji ta’ 
valutazzjoni, l-istandards doppji u l-inkoerenzi li jdgħajfu d-diskors Ewropew fir-rigward tad-
demokrazija u jixtieq jistabbilixxi, permezz ta’ mekkaniżmi ta’ segwitu u ta’ kontroll, rwol 
ikbar għall-Parlament grazzi għall-kompetenzi l-ġodda li ġew konferiti lilu mit-Trattat ta’ 
Lisbona. F’dan ir-rapport, jien se niftaħ fuq tliet punti: it-tibdil meħtieġ tal-perspettiva, id-
diskussjoni dettaljata dwar l-approċċ politiku u finalment, l-appoġġ tad-dinamiki soċjali.

It-tibdil tal-perspettiva Id-drittijiet tal-bniedem għandhom ikunu fiċ-ċentru tal-politiki 
Ewropej, irrelevanti jekk humiex esterni jew interni. U l-koerenza ta’ dawn il-politiki hija 
kruċjali għas-suċċess tagħhom. Iżda r-rivoluzzjonijiet riċenti li ħasdu lid-dinja Għarbija 
jqajmu mistoqsija: aħna l-Ewropej, minn dejjem għażilna d-demokrazija? Jista’ jagħti l-każ li 
ta’ spiss iktar tajna każ l-istabilità reġjonali, is-sigurtà tal-enerġija akkost li qed nappoġġjaw
stati polizjeski u notorjament korrotti? Jista’ jagħti l-każ li b’dan il-mod aħna ħsibna li qed 
naqdu aħjar l-interessi Ewropej, b’mod partikolari fil-kontroll tal-flussi migratorji? Jekk kien 
hemm żvilupp ekonomiku f’dawn il-pajjiżi, il-benefiċċji ma tqassmux b’mod ġust. Il-ġid 
inkredibbli li akkumulaw id-dittaturi juri l-kobor tal-approprjazzjoni bla dritt tal-fondi 
pubbliċi. Aħna qatt ma injorajna dan is-serq, l-istess kif qatt ma injorajna lill-priġunieri 
politiċi, it-torturi, l-abbuż tad-difensuri tad-drittijiet tal-bniedem, il-kenn fiskali, l-
irregolaritajiet fil-kampanji elettorali jew in-nuqqas ta’ elezzjonijiet. L-istabilità li aħna l-
Ewropej gawdejna minnha mhijiex ir-riżultat tad-demokrazija. Jekk nistgħu nieħdu tagħlima 
mis-sitwazzjoni attwali fid-dinja Għarbija hija propju l-universalità tal-aspirazzjoni għad-
demokrazija. Fil-fatt, lanqas ma nistgħu nsejħulha lezzjoni, hija tfakkira: id-
dekolonizzazzjonijiet, it-twaqqigħ tal-ħajt ta’ Berlin, u ħafna rivoluzzjonijet oħrajn kellhom 
jitnaqqxu fil-memorja Ewropea, iżda ta’ spiss taħkimna l-amneżija u dan kollu jintesa.

Jekk tabilħaqq nagħżlu li nippromwovu d-demokrazija, u jien nibqa’ nsostni li sal-lum għadna 
m’għamilniex dan, jaqblilna nibdlu t-tattika tagħna u nadottaw perspettiva ġdida. Il-
perspettiva demokratika għandha tissostitwixxi l-perspettiva dwar l-istabilità. U l-koerenza 
tal-politiki tagħna għandha tissostitwixxi l-konfużjoni li dawn joħolqu, kif ukoll l-istandards 
doppji tagħhom. Hemm eżempji li jiżvelaw in-nuqqasijiet tagħna f’dan ir-rigward u l-ewwel u 
qabel kollox jeħtieġu koerenza b’mod obbligatorju. 

- Żvilupp u flussi migratorji. Fil-perspettiva dwar l-istabilità, l-UE għażlet li tikkontrolla l-
flussi migratorji illegali permezz tal-korpi tal-pulizija stazzjonati fil-fruntieri u biex tagħmel 
dan, hija ma żammitx lura milli tifforma alleanza ma’ reġimi, anki dittatorjali. Nieħdu l-
                                               
1 Dokument Konġunt Kummissjoni/Kunsill Segretarjat Ġenerali dwar il-Ħolqien tad-Demokrazija fir-Relazzjonijiet Esterni 
tal-UE SEC(2009)1095 finali; Riżoluzzjoni tal-Parlament Ewropew tat-22 ta’ Ottubru 2009 dwar il-Ħolqien tad-Demokrazija 
fir-Relazzjonijiet Esterni tal-UE P7_TA-PROV(2009)0056; Laqgħa ta’ diskussjoni dwar l-Appoġġ għad-Demokrazija fir-
Relazzjonijiet Esterni tal-UE; Brussell 8 ta’ Marzu 2011 COM(2011)200 FINALI.

eżempju tal-ftehim li ġie nnegozjat mal-Libja u li ġie sospiż fid-dawl tal-avvenimenti riċenti. 
Minbarra l-lat kummerċjali – il-Libja hija r-raba’ l-ikbar fornitur taż-żejt fl-Ewropa – dan il-
ftehim mess ukoll il-lat li jirrigwarda l-migrazzjoni. L-Unjoni Ewropea talbet lil-Libja biex 
iżżomm u tikkontrolla lil dawk in-nies li applikaw għall-immigrazzjoni klandestina, inklużi 
dawk li jkunu qed jivvjaġġaw u li jkunu ġejjin mill-Afrika tas-Sub-Saħara. Dan kollu seħħ 
minkejja t-twissijiet kollha min-naħa tal-NGOs umanitarji2 u tal-Parlament Ewropew3 peress 
li ma kien hemm l-ebda dubju dwar in-natura krudili tar-reġim u tal-mexxej tiegħu. Issa, l-
unika alternattiva għal reġim polizjesk biex tiġi kkontrollata l-immigrazzjoni klandestina, hija 
politika ta’ żvilupp serja. Din għandha tkun magħmula minn titjib fl-ekonomija għall-
benefiċċju tal-popolazzjonijiet, minn ġlieda effettiva kontra l-kenn fiskali li qed jeqred lil 
dawn il-pajjiżi4 u minn għajnuna fir-rigward tal-effetti tal-kriżi finanzjarja u tat-tibdil fil-
klima. Huma propju l-ħajja kwotidjana tan-nies u l-impjieg li jinsabu fiċ-ċentru ta’ din il-
politika ta’ żvilupp. Hija għandha tkun akkumpanjata wkoll minn politika dwar l-
immigrazzjoni komuni Ewropea u minn solidarjetà Ewropea għar-refuġjati u għal dawk li qed 
ifittxu ażil. Huwa biss abbażi ta’ dawn il-kondizzjonijet li wieħed jista’ jaħrab minn 
ripressjoni polizjeska u jneħħi l-immaġni diżastruża ta’ Ewropa li saret qisha fortizza.

- Il-klawżola tad-drittijiet tal-bniedem fil-ftehimiet ta’ assoċjazzjoni u l-istandards doppji. Il-
ftehimiet differenti ta’ sħubija huma magħmula minn kondizzjonalità fir-rigward tad-drittijiet 
tal-bniedem li ta’ spiss ma jiġix trattat b’mod xieraq. Il-ksur ta’ din il-klawżola jiġi rikonoxxut 
uffiċjalment b’mod eċċezzjonali biss, u l-għażla ta’ dawn is-sanzjonijiet tiżvela standards 
doppji permanenti. Il-bidla ta’ dawn il-prattiki teħtieġ li wieħed jistaqsi lilu nnifsu dwar il-
kontenut tal-ftehimiet, dwar il-monitoraġġ tagħhom, dwar il-kontroll tar-riżultati miksuba fir-
rigward tad-demokrazija u tad-drittijiet tal-bniedem. Sal-lum, minbarra meta jkollu jagħti 
kunsens, il-Parlament ma jkollu xejn x’jaqsam f’dan kollu. Lanqas biss jipparteċipa fil-
laqgħat tal-Kunsill ta’ Assoċjazzjoni dwar il-politika tal-viċinat. Għalhekk, huwa kien sorpriż 
meta fi Frar tal-2011 huwa skopra tisħiħ sinifikanti tar-relazzjonijiet bejn l-UE u l-Iżrael, 
mingħajr ma ra l-ebda frott. U dan kollu minkejja l-fatt li l-UE tiddenunzja l-ksur bħal ma 
huma l-kolonji illegali, il-kolonizzazzjoni tal-Lvant ta’ Ġerusalemm, l-imblokk ta’ Gaża – u 
minkejja li kemm is-sitwazzjoni drammatika umana tal-operazzjoni militari ‘Cast Lead’ kif 
ukoll l-attakk tal-flotta umanitarja għadhom friski f’moħħna.

- Jista’ jagħti l-każ li l-ftehimiet kummerċjali huma soluzzjoni possibbli? Iżda fil-ftehimiet 
kummerċjali tal-futur u grazzi għat-Trattat ta’ Lisbona, il-Parlament – b’mod partikolari il-
Kumitat INTA – se jkollu jagħti l-kunsens tiegħu. Hija deċiżjoni kumplessa, li għandha 
tibbaża ruħha fuq twemmin ġdid u fuq mekkaniżmu ta’ evalwazzjoni li jinkludi lill-Parlament. 
Nieħdu biss biss il-Kolombja bħala eżempju. Għandna nkomplu nsaħħu r-relazzjonijiet 
kummerċjali tagħna magħha filwaqt li f’dan il-pajjiż il-qtil tas-sindakalisti, għalkemm qed 
jonqos, għadu għaddej? Iżda allura kif għandna nipproċedu? Għandna nitolbu garanziji 
mingħand il-Kolombja? Min jista’ jiggarantilna li ladarba jiġi ffirmat il-ftehim, il-wegħdiet se 
jinżammu? X’tip ta’ mekkaniżmu ta’ kontroll parlamentari għandu jiġi stabbilit? Min-naħa l-
oħra, mhuwiex perikoluż li pajjiż jiġi iżolat, minkejja li ma jkunx perfett mil-lat tad-drittijiet 
tal-bniedem? Sensiela ta’ rapporti li dwarhom saret votazzjoni fl-2010 fil-Kumitat INTA 

                                               
2 Rapport tal-Human Rights Watch “Pushed Back, Pushed Around” tal-21 ta’ Settembru 2009
3 Rapport akkumpanjat minn proposta għal rakkomandazzjoni tal-Parlament Ewropew lill-Kunsill dwar in-negozjati li 
għaddejjin bħalissa dwar il-Ftehim ta’ Qafas UE-Libja  (2010/2268(INI))
4 Rapport dwar it-taxxa u l-iżvilupp – koperazzjoni ma’ pajjiżi li qed jiżviluppaw dwar il-promozzjoni ta’ governanza tajba fi 
kwistjonijiet tat-taxxa  (2010/2101(INI))

tipproponi li jibdew isiru xi riflessjonijiet. Dawn ir-rapporti jsemmu l-ħolqien ta’ mekkaniżmu 
parlamentari ta’ kontroll tar-rispett tal-impenji meħuda fir-rigward tad-drittijiet tal-bniedem 
mill-pajjiż inkwestjoni5. Għad m’hemmx ċertezza, iżda t-Trattat ta’ Lisbona jiftaħ it-triq għal 
approċċ ġdid li se jkollu t-tendenza li jbiddel il-ftehimiet kummerċjali f’soluzzjoni possibbli 
għall-iżvilupp tad-drittijiet soċjali, ċivili u politiċi. It-Trattat jagħti wkoll lill-Parlament l-irwol 
ta’ gwardjan tal-iżviluppi demokratiċi. Huwa se jkun responsabbli li jiżgura l-koerenza bejn 
il-Kumitati DEVE, INTA, AFET, LIBE, li huma kollha kumitati li jipparteċipaw fil-
promozzjoni tad-demokrazija lil hinn mill-fruntieri tagħna. Huwa se jkun responsabbli li 
joħroġ b’innovazzjonijiet sabiex il-politiki tagħna jiġu evalwati permezz tal-impatti tagħhom, 
permezz tal-kultura tal-kisba ta’ riżultati.  

Għalhekk, fil-qosor, l-UE għandha tbiddel il-perspettiva tagħha fir-rigward tad-demokrazija, u 
fil-livell li huwa komuni kemm għad-drittijiet tal-bniedem kif ukoll għad-demokrazija, hija 
għandha tiżgura koerenza aħjar fi tliet livelli: bejn il-valuri u l-prattiki demokratiċi, il-politiki 
interni u esterni, u bejn l-istituzzjonijiet. Fi ħdan il-Parlament Ewropew, huwa meħtieġ li hekk 
kif rapport jiffoka fuq suġġett trasversali li jirrigwarda d-demokrazija, il-kompetenza ma 
tibqax taqa’ esklussivament f’idejn Kumitat wieħed, iżda tinqasam bejn iktar. Il-Parlament 
għandu jitlob lill-Kunsill jieħu rwol ta’ osservatur fil-PE fi ħdan il-Kunsill tal-Ftehimiet ta’ 
Assoċjazzjoni.  

Jekk l-Unjoni Ewropea m’għandhiex twarrab, f’termini ta’ ekonomija, pajjiż partikolari, anki 
jekk ikun iħaddan reġim awtoritarju, allura hija għandha bilfors tevita l-istandards doppji; 
tiżgura li l-popolazzjonijiet jibbenefikaw tabilħaqq mill-koperazzjoni mal-UE; u għandu 
jkollha kondizzjonalità intelliġenti. Għalhekk, il-ftehimiet għandhom jistabbilixxu objettivi 
demokratiċi, kontroll u monitoraġġ parlamentari tal-objettivi milħuqa, u mekkaniżmi ta’ 
sospensjoni, kif ukoll ta’ sanzjonijiet f’każ ta’ nuqqas ta’ rispett tal-impenji, bi rwol formali 
għall-Parlament Ewropew f’kull wieħed minn dawn l-istadji. 

Niddiskutu fid-dettall id-dimensjoni politika Ta’ spiss niddistingwu bejn żewġ approċċi fil-
promozzjoni tad-demokrazija: l-approċċ għall-iżvilupp u l-approċċ politiku6.

L-ewwel approċċ, assoċjat mal-Unjoni Ewropea, huwa kajman, strutturali u jimplika 
dimensjoni soċjali. Iqis li miżuri soċjoekonomiċi li għandhom l-għan li jsaħħu l-istrutturi ta’ 
pajjiż (nappoġġjaw l-edukazzjoni, is-saħħa, l-aċċess għall-ilma, l-infrastrutturi tat-toroq, eċċ) 
flimkien ma’ riformi istituzzjonali u amministrattivi (il-bini ta’ kapaċitajiet) finalment 
jappoġġjaw il-ħolqien tad-demokrazija. Essenzjalment dan huwa proċess minn isfel għal fuq
(bottom-up).

It-tieni approċċ, dak politiku, huwa assoċjat mal-Istati Uniti. Huwa għandu l-għan li joħloq 
kundizzjonijiet politiċi għal tranżizzjoni demokratika (kultant bl-għan li jinfluwenzaha skont 
l-interess proprju!). Dan l-approċċ jappoġġja lill-atturi politiċi tat-tranżizzjoni u jinsisti fuq il-
kondizzjonijiet politiċi u l-mumenti kruċjali li jakkumpanjawha. Huwa jagħti prijorità lil 
sistemi ewlenin, bħal ma huma l-elezzjonijiet. Dan l-approċċ jappoġġja lid-dissidenti u lid-
difensuri tad-drittijiet tal-bniedem f’reġimi awtoritarji, jappoġġja l-midja indipendenti, il-

                                               
5 Rapport dwar ir-responsabilità soċjali tal-kumpaniji fil-ftehimiet kummerċjali internazzjonali
(2009/2201(INI))
6 Ara, f’dan ir-rigward, id-distinzjoni diskussa f’: “Getting acquainted: Setting the stage for Democracy Assistance”
http://www.agora-parl.org/sites/default/files/getting%20acquainted-corr.original.pdf, p.13 

pluraliżmu politiku eċċ.

Din id-dikotomija hija komika: la l-Unjoni Ewropea u lanqas l-Istati Uniti ma jirristrinġu 
lilhom infushom esklussivament għal approċċ uniku. Barra minn hekk, it-tnejn li huma 
għandhom it-tajjeb u l-ħażin tagħhom. Iżda huwa evidenti li l-Ewropa, forsi minħabba d-
dgħufija politika tagħha, tat prijorità lill-ewwel approċċ biex tikkonferma l-immaġni tagħha 
ta’ entità li tinfluwenza mingħajr ma timponi (soft power). B’xi mod, hija kkonfermat il-
ħolqien spontanju tad-dinamiki demokratiċi hekk kif intlaħaq ċertu livell soċjoekonomiku 
f’pajjiż partikolari. Illum il-ġurnata, jitkejlu l-limiti ta’ din il-viżjoni: in-nuqqas ta’ 
governanza politika tajba u ta’ Stat tad-dritt fil-pajjiżi b’reġimi awtoritarji żammew lura l-
aspirazzjonijiet demokratiċi tal-popli. Permezz ta’ dan ir-rapport u tat-Trattat ta’ Lisbona, l-
Unjoni Ewropea llum il-ġurnata għandha t-tendenza li ssaħħaħ id-dimensjoni politika tagħha, 
fl-istrutturi tagħha kif ukoll fl-istrumenti tagħha. L-EIDHR (l-Istrument relatat mad-Drittijiet 
tal-Bniedem) huwa eżempju ta’ dan l-iżvilupp tal-istrumenti. L-ewwel sezzjoni tiegħu
tikkonsisti f’għajnuna lill-assoċjazzjonijiet, lill-NGOs, eċċ, li jifformaw parti mill-
promozzjoni tad-demokrazija u tad-drittijiet tal-bniedem mingħajr ma l-ftehim tal-gvernijiet 
tal-pajjiżi kkonċernati jintalab mill-Unjoni Ewropea7; it-tieni sezzjoni tikkonsisti f’assistenza 
elettorali, f’missjonijiet ta’ osservazzjoni elettorali u l-monitoraġġ tagħhom, u għandha l-għan 
li trawwem pluraliżmu demokratiku favur l-elezzjonijiet ħielsa. Għaldaqstant din hija sezzjoni 
politika għall-aħħar. Iżda din kienet adegwata biżżejjed, politikament, jew kultant lgħabnieha 
tal-prinċipjanti?

- Proġett politiku reali wara l-missjonijiet ta’ osservazzjoni elettorali. Jekk kien hemm 
kwantità ta’ evalwazzjonijiet tal-missjonijiet ta’ osservazzjoni elettroali8, ftit jew l-ebda 
minnhom ma wasslu għal riżultati f’termini ta’ impatt. Kien hemm żviluppi demokratiċi reali 
fil-pajjiżi? L-UE, kif estendiet dan il-mument elettorali bi proġett politiku reali għall-pajjiż 
ikkonċernat? Il-missjonijiet ta’ osservazzjoni jirrappreżentaw il-25 % tal-baġit tal-
EIDHR. Illum il-ġurnata, l-Ewropa talloka l-assi tagħha għal kważi 100 missjoni ta’ 
osservazzjoni elettorali. Iżda l-irregolaritajiet fil-kampanji elettorali msemmija mill-
osservaturi mhux dejjem qanqlu reazzjonijiet min-naħa tal-Unjoni Ewropea, fil-politika 
tagħhom fir-rigward tal-pajjiż konċernat (l-Etjopja, l-Afganistan, ir-Rwanda eċċ) Oħrajn, 
bħall-elezzjonijiet leġiżlattivi tal-2006 fil-Palestina, twettqu b’mod demokratiku iżda r-
riżultati tagħhom ma ġewx rikonoxxuti legalment mill-komunità internazzjonali. Għal 
kuntrarju, meta fl-elezzjonijiet tal-2011 fil-Côte d’Ivoire kandidat rebaħ l-elezzjoni permezz 
tal-voti miksuba, il-kariga tiegħu qed tiġi mfixkla mill-ex president li qed jirrifjuta li jħalli l-
kariga tiegħu. Għalkemm ġie mwissi b’serjetà kbira, dan tal-aħħar għadu jiggranfa mal-kariga 
tal-poter tiegħu b’riskju li jqajjem gwerra ċivili mdemmija. Dan kollu bi sfida kontra l-
komunità internazzjonali li tappoġġja lir-rebbieħ leġittimu.  

Jiġifieri jekk l-elezzjonijet huma attentat lejn pluraliżmu politiku, iżda għadhom mhumiex 
pass deċiżiv lejn id-demokrazija, l-Unjoni Ewropea jaqblilha tkun iktar selettiva fil-kriterji 
għat-tnedija ta’ dawn il-missjonijiet? U abbażi ta’ liema kriterji? Dawn huma kollha 
mistoqsijiet li jistħoqqilhom risposti, liema risposti għandhom jingħataw fir-rapport, anki jekk 
b’mod parzjali biss.

L-iżvilupp tad-demokrazija parlamentari. Parti mir-risposta tinsab fl-iżvilupp ta’ demokrazija 
                                               
7 Għalhekk nistgħu ngħidu li l-UE tappoġġja b’mod diskret lid-dissidenti tas-soċjetà ċivili
8 dwar il-missjonijiet tal-UE għall-osservazzjoni tal-elezzjonijiet: objettivi, prattika u sfidi futuri (2007/2217(INI))

parlamentari. Ħafna pajjiżi li għadhom fi stadju ta’ tranżizzjoni demokratika u li m’għandhom 
l-ebda kultura ta’ pluraliżmu politiku, jitħassbu dwar dan. Kif għandha titfassal Kostituzzjoni, 
liġi dwar il-partiti politiċi, liġi dwar l-elezzjonijiet? Kif għandha tiġi żgurata separazzjoni ċara 
tas-setgħat u l-kontroll demokratiku tal-armata, li fl-istess ħin hija fattur ta’ stabilità iżda 
wkoll ta’ riskju jekk din ma tkunx taħt kontroll demokratiku? Kif għandu jiffunzjona 
Parlament, kif għandhom jiġu eletti l-membri parlamentari, b’mod partikolari n-nisa? Kif 
għandha tiġi appoġġjata demokrazija parlamentari permezz tad-djalogu soċjali, mat-
trejdjunjinis, l-NGOs, l-atturi differenti tas-soċjetà ċivili? Is-Servizz għall-Azzjoni Esterna
jipprevedi li jniedi programm dwar dan is-suġġett, fatt li wieħed għandu jkun kburi bih, iżda l-
Parlament Ewropew f’dan ir-rigward għandu jaħdem f’sinerġija miegħu: l-esperjenza tiegħu 
f’dan il-qasam tagħmlu indispensabbli. Il-mandat tal-“Grupp tal-Elezzjonijiet” tal-Parlament 
Ewropew jista’, barra minn hekk, jiżdied b’tali mod li dan il-grupp isir “Grupp ta’ Appoġġ 
għad-demokrazija parlamentari” bil-kundizzjoni li l-ġestjoni tiegħu tiġi estiża għal għand is-
Sottokumitat għad-Drittijiet tal-Bniedem, ħaġa li ma tapplikax għall-ġurnata tal-lum. Id-
delegazzjonijiet parlamentari fi ħdan il-Parlament Ewropew ukoll għandhom rwol ikbar biex 
b’hekk it-tibdil tal-perspettiva jkun ċar, l-objettiv demokratiku jiġi kkonfermat u biex huma 
jirreżistu għall-istrumentalizzazzjoni tal-gvernijiet, li iktar ma jgħaddi żmien iżjed qed 
tinfirex, li jippruvaw jużawhom bħala lobbies. Fir-rigward tal-Assemblej Parlamentari
konġunti, dawn għadhom fil-fażi inizjali tagħhom iżda jista’ jagħti l-każ li jkollhom rwol 
ħafna iktar deċiżiv jekk ir-rapporti u l-opinjonijiet li huma jippreżentaw – u li huma l-frott ta’ 
djalogu intens – jgħaddu l-ewwel u qabel kollox għand il-parlamenti rispettivi. Sal-lum dan 
għadu mhuwiex il-każ. Huwa l-każ, jew mhuwiex il-każ, li jinħoloq Istitut Ewropew għad-
Demokrazija fuq il-passi tal-‘American Endowment for Democracy’? Uħud jaqblu ma’ dan, 
iżda personalment kieku jien noqgħod lura milli noħloq istituzzjonijiet Ewropej ġodda f’dan l-
istadju ta’ ħolqien tar-riflessjoni tagħna. Hu x’inhu, dan kollu huwa kwistjoni li timmerita 
diskussjoni.

L-UE għandha timpenja ruħha b’għan u tipprovdi lilha nnifisha b’mezzi għall-iżvilupp tad-
demokrazija parlamentari fil-pajjiżi li għaddejjin minn stadju ta’ tranżizzjoni, b’mod 
partikolari dawk li fihom qed jitwettqu l-missjonijiet ta’ osservazzjoni elettorali. Se jkun 
hemm il-ħtieġa ta’ rwol ikbar għad-delegazzjonijiet parlamentari, għall-Grupp ta’ 
koordinazzjoni dwar l-elezzjonijiet tal-PE – b’iżjed kompetenzi – għall-Assemblej konġunti.

Qabel kull missjoni ta’ osservazzjoni elettorali, l-UE għandha tanalizza l-proġett politiku li 
hija timpenja ruħha fih. Sentejn wara kull missjoni, hija għandha tagħti rendikont tal-iżviluppi 
demokratiċi kif ukoll tal-aspetti li għadhom jagħtu l-problemi, matul il-preżentazzjoni annwali 
dwar id-drittijiet tal-bniedem mir-Rappreżentant Għoli fil-Parlament Ewropew.

L-appoġġ tad-dinamiki soċjali Jekk l-apparat politiku huwa l-qafas skeletriku tad-
demokrazija, in-netwerks soċjali li jgħaddu minn pajjiż partikolari huma l-muskoli u l-ġilda 
tiegħu. Fi ftit kliem, il-ħajja. L-appoġġ tal-Ewropa għas-soċjetà ċivili – trejdjunjins, kumpaniji 
mutwi, assoċjazzjonijiet tan-nisa, taż-żgħażagħ, movimenti tal-biedja, NGOs, netwerks soċjali 
bħal pereżempju Facebook, attivisti għad-drittijiet tal-bniedem – għandu jkun imsaħħaħ, 
imġedded. Huwa essenzjali li dawn in-netwerks jitħallew jorganizzaw ruħhom, jikkomunikaw 
bi strumenti adegwati. Iżda li dawn jiġu identifikati huwa possibbli biss jekk wieħed ikun 
familjari mas-suġġett: l-Unjoni Ewropea llum il-ġurnata tibbenefika mid-deċentralizzazzjoni 
tas-Servizz Ewropew għall-Azzjoni Esterna u dan huwa ta’ vantaġġ. Bl-istess mod, l-enfasi 
għandha titpoġġa, b’iktar perserveranza minn qatt qabel, fuq il-libertà tal-midja, il-ħarsien 

tagħha u b’mod ġenerali fuq id-drittijiet soċjali, kulturali u politiċi.

L-UE għalhekk għandha ssaħħaħ, fil-programmi differenti, l-appoġġ għas-soċjetà ċivili, għad-
dinamiki soċjali – trejdjunjins, kumpaniji mutwi, netwerks tan-nies, taż-żgħażagħ – u l-
mobilità tagħhom. Iżda wkoll l-azzjonijiet li għandhom l-għan li jnaqqsu l-firda diġitali – l-
istallazzjoni u l-użu tal-internet – li jippromwovu l-espressjoni tal-midja indipendenti, u l-
protezzjoni tal-ġurnalisti u tad-difensuri tad-drittijiet tal-bniedem.

Konklużjonijiet. Dak li qed jissuġġerixxi dan ir-rapport huwa li jkun hemm bidla radikali tal-
approċċ tagħna fir-rigward tal-promozzjoni tad-demokrazija li jerġa’ jpoġġi l-valuri, il-
koerenza u l-kultura reali tal-kisba ta’ riżultati fiċ-ċentru tal-proġett. Dan iseħħ permezz ta’
bidla fil-perspettiva politika, twemmin inklussiv u iktar koerenti li jiġbor flimkien l-oqsma 
differenti tal-politika esterna, rwol ċentrali tal-Parlament fil-monitoraġġ ta’ din il-koerenza, u 
evalwazzjonijiet ta’ strumenti differenti abbażi tar-riżultati li jiksbu (u mhux biss skont il-
funzjoni tagħhom). Mingħajr ma ninsew il-preminenza mogħtija lis-soċjetà ċivili: il-gvernijiet 
jgħalqu għajnejhom iżda l-popli le. Finalment, ir-rapport jagħmel rakkomandazzjonijiet. 
Dawn tal-aħħar jevitaw li jkun hemm rakkomandazzjonijiet doppji li diġà jeżistu f’rapporti 
oħrajn dwar l-istess suġġett: mhuwiex permezz taż-żieda tal-istrumenti, tal-entitajiet eżistenti, 
jew inkella permezz tal-irfinar tad-dettalji ta’ approċċ teknikoistituzzjonali li naraw żvilupp 
fid-demokrazija, iżda billi din tal-aħħar titpoġġa tabilħaqq fiċ-ċentru tal-politiki tagħna.


